
ABSTRAK 

Kajian ini bertujuan untuk mengkaji aspek psikososial persekitaran pembelajaran 
bilik darjah dalam mempengaruhi minat pelajar dalam mata pelajaran Sejarah di 
sekolah bandar, Kata Kinabalu. Instrumen What is Happening in The Class ( WIHIC) 
telah diterjemahkan dalam Bahasa Melayu dan disesuaikan untuk mengukur 
persekitaran pembelajaran bilik darjah. Satu kajian rintis telah dilaksanakan untuk 
menguji tahap kebolehpercayaannya, sebelum kajian sebenar dilaksanakan di 
sekolah-sekolah. Dapatan kajian daripada 381 orang pelajar di sekolah bandar, 
Kata Kinabalu melaporkan hubungan korelasi positif antara enam skala dalam 
WIHIC dengan minat pelajar dalam mata pelajaran Sejarah berdasarkan analisis 
Korelasi Pearson. Analisis Regresi Linear Berganda menunjukkan tiga daripada 
enam skala WIHIC memberi pengaruh terhadap minat pelajar iaitu skala sokongan 
guru, sikap pelajar berorientasikan tugasan dan layanan adil guru. Daripada ketiga
tiga skala ini, skala sokongan guru menunjukkan pengaruh positif yang paling besar 
terhadap minat pelajar dalam mata pelajaran Sejarah berbanding dengan dua skala 
lain. Ringkasnya, model Regresi Linear Berganda kajian ini menunjukkan skala 
WIHIC yang mengukur aspek psikososial persekitaran pembelajaran bilik darjah 
memberi sumbangan sebanyak 39.7% terhadap minat pelajar dalam mata 
pelajaran Sejarah. Di akhir kajian, pelbagai implikasi kajian telah dibincangkan dan 
pengkaji turut mengemukakan pelbagai cadangan agar persekitaran pembelajaran 
bilik darjah dapat diberi penekanan secara langsung atau tidak langsung demi 
menyemai dan memupuk minat pelajar dalam mata pelajaran Sejarah. 



ABSTRACT 

THE INFLUENCE OF CLASSROOM LEARNING ENVIRONMENT TOWARDS 

THE STUDENTS INTEREST IN HISTORY SUBJECT IN CITY SCHOOL, KOTA 

KINABALU 

The purpose of this research is to study the influence of psychosocial aspect of 
learning environment towards students 1 interest in History Subject in city school 
Kota Kinabalu. Instrument W,hat is happening in the class (WIHIC)✓ 

a modified and 
translated version was used to measure the learning environment. A pilot test has 
been done to test the reliability of the instrument before the research started. 
Based on Pearson Correlation Analysis from 381 students in city school, Kota 
Kinabalu reported that all the six scales in WIHIC are positively correlate to 
students 1 interest in History subject. However three scales in WIHIC i.e. teacher 
support, task orientation and equity showed positive influence to students 1 interest 
in Multiple Linear Regression. Among the three scales/ teacher support has the 
largest influence to students' interest. In short, the multiple linear regression model 
for this research revealed that the learning environment in psychosocial contnbuted 
39. 7% to students 1 interest in History subject. At the end of the research, research
implications have been discussed and proposed so that learning environment
should be emphasized. With that hopefully, whether directly or indirectly, the
students' interest in History subject will nurtured.

1.1 PENDAHULUAN 

BAB 1 

PENGENALAN 

Pada alaf ledakan teknologi maklumat ini, sistem pendidikan negara kini telah memberi 

ruang kepada guru-guru untuk menggunakan kreativiti dan inovasi mereka dalam 

membantu pelajar untuk menimba ilmu pengetahuan. Guru-guru sepatutnya tidak 

mengehadkan pelajar mereka terikat kepada kurikulum yang tegar (Muhyiddin, 2010). 

Dalam hal ini, kemahiran guru mewujudkan persekitaran pembelajaran bilik darjah 

amat penting untuk menarik minat pelajar dalam sesuatu mata pelajaran khasnya 

mata pelajaran Sejarah. Dalam era globalisasi ini, Muhyiddin (2010) turut menyeru 

para guru agar berganjak daripada pendekatan Model Kilang Penghasilan Pendidikan 

( Factory Model Of Producing Education) kepada Model Penciptaan Pengajaran dan 

Pembelajaran yang memberangsangkan minda, yang menguji daya kreativiti dan 

inovasi, yang mencungkil keupayaan menyelesaikan masalah dan mengasah 

ketajaman penaakulan (reasoning) pelajar. Dengan erti kata lain, orientasi pengajaran 

dan pembelajaran mesti berganjak daripada pembelajaran berbentuk hafalan (rote 

learning) kepada pembelajaran yang memberangsangkan minda pelajar (mind 

stimulating learning). 

Cadangan mewajibkan mata pelajaran Sejarah sebagai mata pelajaran wajib 

lulus di peringkat Sijil Pelajaran Malaysia (SPM) sudah lama dikemukakan. Perkara ini 

dibangkitkan Tan Sri Muhyiddin Yassin pada tahun 2010. Banyak pihak yang 

mempersoalkan kerasionalannya. Pada hakikatnya, sejarah merupakan intipati 

ketamadunan atau peradaban manusia. Melalui sejarah, kita sedar mengenai 

kewujudan identiti sesebuah negara, masyarakat, kebudayaan dan manusia. Sejarah 



turut memperkatakan hakikat asal-usul manusia, masyarakat dan bangsa. Dari aspek 

falsafah, sejarah cuba menjawab persoalan siapakah kita atau siapakah manusia? 

Menolak sejarah atau meremehkan sejarah bermakna mempersendakan kewujudan 

manusia, masyarakat dan negara. Melalui sejarah, negara mampu melahirkan 

warganegara berjiwa besar yang yakin dengan asal usul dan tamadun serta kekal 

dengan identiti. 

Berteraskan hasrat Kementerian Pendidikan Malaysia yang dinamik serta drastik 

dalam menjadikan mata pelajaran Sejarah sebagai wajib lulus berkuat kuasa tahun 

2013. Hal ini merupakan satu pengiktirafan kepada warisan dan khazanah negara 

dalam mengekalkan fakta dan maklumat sahih kepada generasi negara pada masa 

hadapan. Hal ini bermakna mata pelajaran Sejarah dalam Kurikulum Baru Sekolah 

Menengah (KBSM) ialah mata pelajaran teras yang wajib dipelajari oleh semua pelajar 

di peringkat sekolah menengah malahan wajib lulus di peringkat 5PM. Tindakan ini 

memang selaras dengan hasrat dan matlamat Falsafah Pendidikan Kebangsaan (FPK) 

yang menekankan perkembangan yang seimbang dan bersepadu dari segi intelek, 

rohani, emosi dan jasmani. Oleh hal yang demikian, kemahiran sejarah bukan sahaja 

menuju ke arah pemerolehan ilmu pengetahuan tetapi juga ke arah perkembangan 

kemahiran belajar dan pemupukan serta penghayatan nilai-nilai (Kementerian 

Pendidikan Malaysia, 1989). 

Mata pelajaran Sejarah ialah pemahaman mengenai ideologi kenegaraan. Mata 

pelajaran Sejarah bukan sekadar peristiwa yang terjadi dalam kerangka masa dan 

ruang kehidupan tetapi mengandungi persoalan integrasi (perpaduan), normatif (nilai

nilai), falsafah, pengajaran dan pendidikan. Hal ini membolehkan setiap warganegara 

belajar dan faham mengenai wujud dan letak dirinya dalam masa dan ruang tersebut. 

Pendidikan Sejarah merupakan mata pelajaran yang dianggap relevan dalam 

menerapkan nilai-nilai perpaduan kaum dalam masyarakat multietnik di negara ini. Di 

sekolah, pihak Kementerian Pendidikan Malaysia (KPM) perlu memantapkan aplikasi 

pendidikan sejarah ke arah mencapai matlamat pendidikan sejarah dalam membentuk 

sikap toleransi, patriotisme, kewarganegaraan dan nilai-nilai murni ke arah melahirkan 

masyarakat yang bersatu padu selari dengan konsep Satu Malaysia. Dalam hal ini, 

2 



membangunkan modal insan minda kelas pertama merupakan misi nasional. Usaha 

Kementerian Pendidikan Malaysia menetapkan mata pelajaran Sejarah sebagai mata 

pelajaran teras di peringkat sekolah menengah memang satu langkah yang positif ke 

arah melahirkan modal insan yang bersemangat patriotik dan berkualiti selaras dengan 

hasrat kerajaan yang ingin merealisasikan konsep Satu Malaysia. 

Sesungguhnya, pada zaman globalisasi ini, mata pelajaran Sejarah dianggap 

sebagai kaku, membosankan dan tidak menarik. Masyarakat pula menganggap mata 

pelajaran ini tidak bernilai komersial. Sebenarnya, fenomena yang berlaku ini berpunca 

daripada beberapa faktor. Senario pendidikan kini amat memerlukan guru-guru 

Sejarah yang kreatif dan inovatif supaya pengajaran dan pembelajaran mereka adalah 

efektif. Kelemahan ini berpunca daripada kaedah pengajaran guru Sejarah yang lebih 

banyak diorientasikan oleh keperluan peperiksaan dan menghabiskan sukatan 

pelajaran (Hazri Jamil, 2003). Malah ketandusan inovasi dan pembaharuan yang 

berterusan dalam pengajaran Sejarah di sekolah menyebabkan pelajar merasakan 

mata pelajaran ini stereotaip, tidak mencabar, statik dan membosankan (PPK, 2004). 

Pada hal menurut Abdul Rahim (2001), Sejarah bukanlah mata pelajaran yang statis, 

tradisional, mementingkan penghafalan fakta, bersifat naratif dan deskriptif seperti 

yang difahami oleh kebanyakan orang. Guru mata pelajaran Sejarah di sekolah 

mahupun di institusi pengajian tinggi perlu memiliki daya faham dan interpretasi tinggi 

tentang sejarah. Hal ini demikian kerana sejarah bukan sekadar butiran fakta, tarikh, 

sebab dan akibat tetapi menuntut penghuraian makna. 

1.2 LATAR BELAKANG KAJIAN 

1.2.1 Latar Belakang Kurikulum Sejarah di Malaysia 

Sejarah kebangsaan negara bermula dari zaman prasejarah hingga kini. Perjuangan 

menuntut pemerintahan sendiri dan kemerdekaan, menentang penjajahan, 

pertumbuhan dan pembinaan semangat kebangsaan oleh anak-anak watan dan 

peribumi adalah antara tema-tema penting dalam identiti kebangsaan. Sementara 

3 



pendidikan zaman penjajahan British mencerminkan kepentingan penjajah. Hal ini jelas 

digambarkan melalui mata pelajaran Sejarah yang dijadikan saluran propaganda British 

yang amat berkesan. British memperkenalkan kurikulum Sejarah yang berbeza-beza 

antara sekolah aliran British dan sekolah aliran Melayu. Sekolah-sekolah Cina dan 

Tamil pula menggunakan kurikulum Sejarah dari negara China dan India. Sejarah 

British diberi tempat yang penting dalam kurikulum Sejarah (Khoo Kay Kim, 1992). Hal 

ini diakui oleh Abdul Razaq (2007) yang menjelaskan kurikulum Sejarah lebih 

menceritakan latar belakang masyarakat Eropah ataupun Sejarah England itu sendiri. 

Bagi Jamaliah (2005), sebenarnya inilah yang menyebabkan wujudnya jurang dalam 

pendidikan Sejarah antara murid sekolah aliran Inggeris, Cina dan Tamil. Hal ini 

mengakibatkan identiti dan nilai kerjasama tidak wujud dalam kalangan masyarakat 

ketika itu. 

Pada peringkat awal, pendidikan Sejarah yang diperkenalkan di sekolah-sekolah 

aliran Melayu lebih berbentuk kepada Kesusasteraan Melayu Klasik. British tidak 

menekankan pendidikan Sejarah tempatan dalam kalangan masyarakat di Tanah 

Melayu kerana dikhuatiri boleh meriggugat kepentingan politik dan ekonominya. Hanya 

selepas negara mencapai kemerdekaan, pengaruh kurikulum British dilihat semakin 

berkurangan (Maharom Mahmood, 2001). Sementara pengaruh kurikulum Sejarah 

negara India dan Cina tamat apabila Laporan Razak 1956 dikemukakan untuk 

memastikan satu sukatan pengajaran dan peperiksaan yang sama dilaksanakan demi 

perpaduan kaum di negara ini. 

Selepas Perang Dunia kedua, kurikulum Sejarah mula memberi penekanan ke 

arah melahirkan perpaduan bangsa dan integrasi bangsa di negara ini yang memang 

terdiri daripada masyarakat majmuk. Pada tahun 1973, terdapat perbincangan untuk 

mengkaji semula kurikulum Sejarah. Kurikulum yang sedia ada dilihat terlalu luas dan 

tidak bersifat tempatan (Siti Zainun Mat, 1988). Beberapa forum seperti Kongres 

Kebudayaan Malaysia 1971, Seminar Sejarah Malaysia 1 dan 11 yang diadakan dalam 

tahun 1973 dan 1974 (Siti Zainun Mat, 1988 dan 1990) telah diadakan untuk 

membincangkannya. Dapatan seminar telah menggesa pihak Kementerian Pendidikan 

Malaysia menggunakan pendekatan 'berpusatkan kemalaysiaan' dalam menggubal 

sukatan pelajaran dan penulisan buku teks Sejarah (Siti Zainun Mat, 1988). Hanya 

pada tahun 1989, Kementerian Pendidikan Malaysia telah menjadikan mata pelajaran 

Sejarah sebagai mata pelajaran teras yang wajib diambil oleh semua pelajar. Bagi Aini 

Hassan (2008), perubahan ini merupakan satu anjakan besar dalam falsafah dan 

konsepsi pengajaran dan pembelajaran Sejarah di sekolah. Falsafah, matlamat dan 

objektif pengajaran dan pembelajaran telah dinyatakan dengan jelas. Fokus terhadap 

Sejarah tempatan telah diterapkan dalam kurikulum. Pembahagian tajuk pula 

dilakukan mengikut tema-tema (PPK, 2002). Perkembangan kurikulum Sejarah pra dan 

pascamerdeka telah mengalami perubahan pesat, selari dengan tuntutan semasa. 

Taraf dan kedudukan mata pelajaran Sejarah di negara kita mengalami satu 

paradigma baru apabila Timbalan Perdana Menteri, Tan Sri Muhyiddin Yassin telah 

mengumumkan mata pelajaran Sejarah dijadikan mata pelajaran wajib lulus di 

peringkat peperiksaan Sijil Pelajaran Malaysia (5PM) mulai 2013 pada 23 Oktober 2010. 

Menurut beliau, keputusan ini adalah sama seperti langkah menjadikan mata pelajaran 

Bahasa Malaysia sebagai syarat untuk mendapatkan sijil 5PM. Selepas mengumumkan 

mata pelajaran Sejarah wajib lulus bagi memperoleh Sijil Pelajaran Malaysia (5PM), 

KPM hari ini mengambil pendekatan menjadikannya sebagai mata pelajaran teras di 

sekolah rendah bermula 2014. 

1.2.2 Matlamat Pendidikan Sejarah 

Pendidikan sejarah bertujuan memupuk semangat setia negara dan perasaan bangga 

sebagai rakyat Malaysia melalui pengetahuan dan penghayatan sejarah tanah air. Di 

peringkat menengah rendah, kurikulumnya meliputi jangka masa selama lima ratus 

tahun dan disusun secara kronologi. Kurikulum ini bertujuan untuk memberi 

pemahaman menyeluruh dan satu gambaran yang lengkap tentang sejarah negara. 

Dalam rentetan peristiwa ini dimasukkan pula sejarah negara luar yang mempunyai 

kaitan dengan sejarah negara. Sejarah negara luar ini merupakan asas bagi pelajar 

untuk mengetahui dan memahami hubungan dan kaitannya dengan Sejarah Malaysia 

(PPK 2002). Rasa kebersamaan yang berteraskan kesedaran kebangsaan akan 

mengukuhkan identiti kebangsaan. Selain itu, pendidikan sejarah dilihat mampu 

mewujudkan ingatan bersama terhadap sejarah sebagai rangka rujukan kesedaran 

kebangsaan dan persefahaman antara bangsa (PPK 2002). 

Seperkara lagi, Sejarah memiliki sifat mengulangi. Apa yang berlaku pad a masa 

lalu diulangi pada masa ini dan mungkin diulangi pada masa hadapan. Sifatnya 

merentasi masa dan zaman. Mempelajari dan mengkaji Sejarah memungkinkan 

manusia mengetahui sebab mengapa sesuatu itu berlaku pada masa lalu dan mengapa 

hal tersebut tidak harus diulangi pada masa ini dan akan datang. Mengkajinya boleh 

membawa kesedaran dan keinsafan kepada kita untuk memperbaiki kelemahan yang 

ada supaya asas perpaduan yang dibina harus diperkukuh dengan kerjasama yang 

baik, persefahaman yang tinggi dengan kualiti pengurusan negara dan rakyat yang 

berintegriti. Kealpaan kita mengkaji Sejarah boleh menyebabkan hilangnya sumber 

teladan dan menyebabkan peristiwa yang sama boleh berulang lagi. Nilai perpaduan, 

tolak ansur dan persefahaman dalam masyarakat majmuk memanglah tinggi. Oleh 

yang demikian, kesemua nilai murni ini perlu dipelihara dengan etika kenegaraan 

secara telus dan tulus. Generasi muda perlu menangkis tanggapan bahawa peristiwa 

silam itu kolot dan ketinggalan zaman. Pada hal, sejarah mampu menunjukkan tanpa 

adanya kesinambungan perjalanan sejarah dan budaya manusia akan menjadi kacau. 

Dalam konteks bina negara, jati diri dan kewatanan adalah sesuatu yang amat penting. 

Jati diri ini perlu untuk memberi bentuk dan sifat kepada watak warganegara Malaysia 

seperti yang terangkum dalam Rukun Negara. 

Tambahan pula, mata pelajaran Sejarah mampu mengupas ketamadunan 

sesebuah negara bangsa dan fakta warisan budaya negara yang perlu dipelihara 

sebagai peninggalan wasiat warisan bangsa yang berdaulat. Generasi hari ini 

merupakan pemangkin pewaris masa depan yang akan mendukung prinsip serta hala 

tuju negara. Justeru, memahami kepentingan mempelajari mata pelajaran Sejarah 

sebagai tunggak jati diri dan sejarah ketamadunan negara telah menjadi keutamaan 

dalam usaha menerap ilmu dan memperkasa semangat kenegaraan dalam kalangan 

pelajar. Oleh itu, ketika menyusun matlamat dan kandungan sukatan pelajaran sejarah 

negara, keselarasan perlu wujud antara sukatan dan dasar pendidikan negara. 

1.2.3 Latar Belakang Kajian tentang Pengaruh Persekitaran Pembelajaran 

Terhadap Minat Pelajar dalam Mata Pelajaran Sejarah 

Menurut Abdullah Sani Yahaya (2003), bilik darjah dapat dijadikan sebagai sesuatu 

tempat belajar yang menarik, membangunkan minat dan potensi belajar bergantung 

juga pada keadaan dan iklim bilik darjah yang menunjukkan adanya aspek keceriaan. 

Pendapat dan pandangan beliau secara rasional membuktikan bahawa persekitaran 

pembelajaran bilik darjah memang berpengaruh terhadap minat dan seterusnya 

merangsang motivasi belajar. Hal ini juga jelas membuktikan bahawa untuk 

mewujudkan motivasi belajar dan memelihara konsisten dorongan belajar sangat 

ditentukan oleh tempat proses pembelajaran berlangsung. Oleh yang demikian, 

adalah sangat penting untuk benar-benar mencipta lingkungan bilik darjah yang 

berpihak kepada kebutuhan dan minat belajar agar motivasi untuk mempelajari 

sesuatu subjek semakin meningkat. 

Kehadiran guru dalam bilik darjah berperanan penting untuk mencairkan 

suasana kebekuan, kekakuan dan kebosanan belajar yang terasa berat diterima oleh 

para pelajar. Persekitaran pembelajaran bilik darjah yang tidak kondusif akan dampak 

negatif terhadap proses pembelajaran sehi ngga menyulitkan proses pencapaian tujuan 

pembelajaran dalam kalangan pelajar. Tugas guru yang paling utama adalah 

mewujudkan suasana yang kondusif semasa proses pengajaran dan pembelajaran agar 

terjadinya perubahan perilaku dalam kalangan pelajar. Keberhasilan seseorang guru di 

dalam bilik darjah bukan hanya sekadar tercapainya suatu tujuan pembelajaran. Akan 

tetapi, keberhasilan guru juga ditentukan oleh sejauh mana mereka mampu 

mengembangkan kecekapan pelajarnya. Selain itu juga guru harus mampu 

mengembangkan kreativiti para pelajar melalui kecekapannya memotivasikan 

pelajarnya melalui iklim bilik darjah yang kondusif. Hal ini dapat disokong oleh 

pendapat Wentzel (1997) yang mengemukakan pendapat bahawa iklim sekolah 

memang mempunyai hubungan yang positif dengan motivasi belajar dalam kalangan 

pelajar di sekolah. Stockard dan Mayberry (1992) juga mengatakan bahawa hasil-hasil 

akademik pelajar mempunyai hubungan atau korelasi yang kuat dengan iklim sekolah, 

perlakuan terhadap pelajar yang positif, penyertaan aktiviti pelajar yang tinggi dan 

hubungan sosial positif pelajar. Ringkasnya, persekitaran pembelajaran bilik darjah 

adalah suasana dan kondisi bilik darjah dalam hubungannya dengan kegiatan 

pembelajaran. Persekitaran pembelajaran bilik darjah merupakan suasana yang 

ditandai oleh kewujudan pola interaksi antara guru-pelajar, dan pelajar-pelajar. Dalam 

hal ini, guru berperanan penting sebagai seorang pendidik, pembimbing, pelatih, dan 

pemimpin yang dapat mencipta persekitaran pembelajaran bilik darjah yang menarik, 

aman, dan nyaman. 

Pelbagai usaha dan strategi yang digunakan oleh guru Sejarah di sekolah 

dalam usaha untuk meningkatkan pencapaian mata pelajaran ini dalam peperiksaan 

5PM. Matlamat dan tujuan utama adalah untuk memastikan persekitaran pembelajaran 

Sejarah adalah berkesan dalam bilik darjah. Menurut Khine (2001), bagaimana pelajar 

belajar dan mencapai matlamat mereka bergantung pada sifat persekitaran bilik darjah 

fizikal dan interaksi psikososial antara mereka. Bilik darjah adalah seperti masyarakat 

yang kecil sebagai pelajar menghabiskan sebahagian besar masa mereka berinteraksi 

sesama mereka dan guru-guru selain menggunakan pelbagai cara dan sumber dalam 

melaksanakan aktiviti pembelajaran. Oleh yang demikian, persekitaran pembelajaran 

pelajar di dalam bilik darjah adalah penting untuk memastikan proses pembelajaran 

berlaku. 

Persekitaran pembelajaran yang kondusif merupakan salah satu elemen yang 

mempengaruhi keberkesanan ilmu yang disampaikan dan ilmu yang diterima oleh 

pelajar. Penyediaan persekitaran pengajaran dan pembelajaran yang baik dapat 

membantu meningkatkan minat pelajar terhadap mata pelajaran Sejarah dan 

seterusnya meningkatkan pencapaian mata pelajaran Sejarah di peringkat sekolah 

menengah. Matlamat kajian ini adalah untuk mengenal pasti persepsi pelajar terhadap 

persekitaran pembelajaran di sekolah menengah serta untuk mendapat maklum balas 

daripada pelajar tentang bagaimana persekitaran pengajaran dan pembelajaran yang 

kondusif dapat diwujudkan dan secara langsung meningkatkan minat pelajar dalam 

mata pelajaran Sejarah. 

Kebanyakan kajian dalam persekitaran pembelajaran bilik darjah telah 

melibatkan hubungan antara guru dan pelajar, hasil pembelajaran dan persepsi 

mereka, ciri-ciri psikososial bilik darjah mereka, dan banyak kajian telah menunjukkan 

bahawa persekitaran pembelajaran yang positif mampu meningkatkan pencapaian 

pelajar (Kamisah et al., 2011;. Rita, 2011; Telli et al., 2009; Hoang, 2008; Dorman dan 

Adams, 2004). Hal ini menunjukkan kepentingan persekitaran pembelajaran dalam 

proses pembelajaran pelajar di dalam bilik darjah. 

Selain itu, terdapat kajian yang membandingkan persepsi bilik darjah sebenar 

dan pilihan persekitaran pembelajaran (cth. Dorman, 2008b; Fisher dan Fraser, 1983; 

Fraser, 1984; Rita, 2011; Hofstein dan Lazarowitz, 1986). Waiau bagaimanapun, dalam 

semua kajian ini, persepsi pelajar terhadap persekitaran pembelajaran mereka untuk 

mata pelajaran yang berbeza di setiap sekolah adalah unik. Konteks persekitaran 

pembelajaran Sejarah berbeza dari sekolah yang lain, atau mungkin berbeza antara 

bilik darjah dalam sekolah yang sama. Oleh itu, maklum balas pelajar tentang 

persekitaran pembelajaran mereka harus dikumpulkan dan digunakan untuk 

menyediakan maklumat mengenai masalah dan keperluan yang perlu ditangani. 

Sebagai guru Sejarah di peringkat sekolah menengah percubaan kajian perlu dilakukan 

untuk menilai pengaruh persekitaran pembelajaran bilik darjah pada peringkat 5PM di 

daerah Kata Kinabalu, Sabah. 

1.3 PERNYATAAN MASALAH 

Penekanan peperiksaan awam terutamanya berpusat memainkan peranan penting 

membentuk pengajaran dan pembelajaran di sekolah-sekolah menengah di rantau Asia 

Pasifik yang juga dapat dilihat di negara kita. Hal ini telah membawa kepada 

pengajaran dan pembelajaran yang memberi tumpuan hanya pada topik peperiksaan 

dan aspek kurikulum yang tidak diuji diabaikan (Hill, 2010). Selain itu, kandungan 

kurikulum Sejarah amat padat dengan fakta-fakta dan tahun-tahun yang perlu diingati 

oleh pelajar. 

